
Annotatsiya. Xalqaro xizmatlar bozorida auditorning axloq kodeksi me’yorlariga 

rioya etishi oliy sifat, professional majburiyat va ma’naviy axloqiylikni ta’minlaydi va 

shu bilan birga jamiyatda auditor kasbiga hurmat va ishonch tuyg’usi ortadi. 

Kalit so’zlar: kasbiy etika, auditor, mustaqillik, halollik, obyektivlik, maxfiylik, 

mahurat, chuqur bilim va amaliy ko’nikma 

 

Etika – bu biror-bir kishining yoki biror-bir professional guruhning axloq me’yorlari 

tizimidir. Auditning axloq kodeksiga rioya qilish har bir auditorning, auditorlik firmasi 

xodimlari va rahbarlarining oliy burchidir. 

Jahon miqyosida auditorlik etikasining vujudga kelishi va rivojlanishiga AICPA 

(Amerika qasamyod qilgan buxgalterlar instituti), GAAS (Dunyoda amal qilayotgan 

auditorlar standarti) va SEC (Qimmatli qog’oz va birja operatsiyalarining narx 

qo’mitasi)lari katta ta’sir ko’rsatib keladi. 

AICPAning «Kasbiy etika asoslari» auditorlarning ish faoliyatlariga katta ta’sir 

ko’rsatadi. Mazkur kodeks 4 qismdan iborat: kontseptsiya, o’zini tutish qoidalari, 

tushuntirishlar va etik me’yorlar. 

Kasbiy etika kontseptsiyasi auditorda mujassamlashuvi lozim bo’lgan bir necha 

xususiyatlar (sifatlar), ya’ni etik tamoyillar tahlilidan iborat. Ular quyidagilardir: 

1. Mustaqillik, halollik va ob’ektivlik. Mustaqillik tamoyiliga ko’ra, auditor o’z 

faoliyatida mijoz, u yoki bu bank egasi, yoki boshqa shaxs manfaatlariga qarab ish 

tutmasligi lozim. Mustaqillik auditorning eng muhim xususiyatlaridan biridir. Auditor 

faqatgina o’z xizmati vazifasini bajarishi davomida audit predmetiga nisbatan 

mustaqillikni saqlashigina emas, balki moliyaviy hisobdan foydalanuvchilar ham 

auditorning mustaqilligiga ishonishlari muhimdir.  

2. Audit sohasida chuqur huquqiy va iqtisodiy bilim, malakaga va yuqori texnik 

mahoratga ega bo’lish. Bu tamoyilga ko’ra, auditor o’z faoliyati davomida mijozlar 

oldidagi majburiyatlar, kasbdoshlar oldidagi majburiyatlar va boshqa majburiyatlarga 

muvofiq ish yuritishi lozim. 

3. O’zini tutish qoidalari. AICPAning «Kasbiy etika kodeksi»dagi mazkur qismga 

har bir auditor bajarishi, zarur bo’lgan, aniq belgilab berilgan qoidalar kiritilgan. 

Jumladan, ular quyidagilardir: mustaqillik, halollik va ob’ektivlik; umumiy standartlar; 

audit standartlari; buxgalteriya hisobi tamoyillari; boshqa texnik standartlar; mijozlarning 

maxfiy ma’lumotlari; xizmat haqi uchun to’lov; reklama va ta’sir etishning boshqa 

usullari; birgalikda olib borib bo’lmaydigan mashg’ulotlar.   

Axloq kodeksining talablari quyidagilardir: 

1. Umumiy ma’naviy me’yor va tamoyillarga amal qilish. Auditorlar o’zining 

hayoti, ishlashi davomida umuminsoniy qoida va me’yorlarga rioya qilishga majbur. 

2. Jamiyat qiziqishlarini inobatga olish. Tashqi auditor faqat buyurtmachining 

emas, balki buxgalteriya hisobotidan foydalanuvchilarning barchasining qiziqishlarini 

inobatga olishi kerak. Mijozning soliq, sud, boshqa yuridik va jismoniy shaxslar bilan 

munosabatini himoya qila turib, auditor himoya qiladigan jihatlar qonuniy va adolatli 

bo’lishini anglashi zarur. Agarda mijozning qiziqishlari noqonuniy bo’lsa, u himoya 

qilishdan bosh tortishi zarur. 

3. Auditorning ob’ektivligi. Talab qilingan ma’lumotlarning aniq hajmigina 

auditorning qaror qabul qilish, tavsiyalar berish va xulosa yozishda ob’ektiv asosi 

bo’lishi mumkin. Auditorlar noto’g’ri axborotni fakt sifatida oshkor qilmasligi lozim. Har 

qanday professional xizmat ko’rsatish davrida auditorlar vaziyatlarga va aniq faktlarni 

ob’ektiv darajada ochib berishlari zarur. 

4. Auditorning mustaqilligi. Auditorlik xizmati ko’rsatish natijasida tuzilgan 

xulosa yoki boshqa hujjatda o’zining mijoz oldidagi mustaqilligini bayon etishi lozim. 

Hisobot tuzish bo’yicha topshiriq qabul qilganda, auditorlar mustaqil bo’lishlari va 

tartiblilik, xolislik va mustaqillik tamoyillariga zid deb e’tirof etilishi mumkin bo’lgan 

har qanday manfaatdorlikdan erkin bo’lishi shart. 

5. Auditorning kasbiy mahorati. Auditor mijozga kerak bo’lgan auditorlik 

xizmatining etarli professional darajasini ta’minlashi lozim. Auditor ma’suliyatni o’z 

zimmasiga olishda ma’lum sohada o’zining mahorati borligiga ishonishi lozim. Auditor 

o’zining kasbiy mahoratiga to’g’ri kelmaydigan professional xizmatdan voz kechishi 

mumkin. Auditorlik tashkiloti muayyan vazifalarni hal qilishda mutaxassislarni jalb 

qilishi mumkin. Auditorning professional malakasi qonunchilikda belgilab qo’yilgan.  

Auditor buxgalteriya hisobi, soliqqa tortish, fuqarolik huquqi, auditni tashkil qilish, 

xalqaro va milliy standartlar bo’yicha bilimini oshirib borishi lozim.  

6. Mijoz axborotining maxfiyligi. Auditor mijozga xizmat ko’rsatish davrida u 

bilan aloqaning davom etayotganligi yoki to’xtatilganidan qat’i nazar, uning maxfiy 

axborotlarini sir saqlashi lozim.  

Auditor professional xizmat ko’rsatib bo’lganidan so’ng mijozning maxfiy axborotini 

o’zining foydasi, 3-shaxsning foydasi yoki mijozga zarar yetkazish maqsadida oshkor 

etmasligi lozim. Quyidagi holatlarda mijozning maxfiy axborotini oshkor qilish qonunga 

zid hisoblanmaydi: 

mijozning ruxsati bilan; 

sud organlari qarori yoki qonun chiqaruvchi organlar hujjatlariga binoan ko’rib 

chiqilsa; 

mijoz professional me’yorlariga qarama-qarshi ravishda auditorga nisbatan harakatda 

bo’lsa. 

7. Soliq munosabatlari. Mijoz uchun eng ko’p qulaylik rejimini yaratish soliqqa 

tortish sohasida kasbiy xizmat ko’rsatuvchi auditorning vazifasi hisoblanadi. Taqdim 

etiladigan xizmatlar kasbiy bilimdonlik bilan amalga oshirilishi, hech qanday vaziyatda 

halollik va xolislik tamoyillarini buzmasligi kerak. Auditor soliqqa tortishning hamma 

sohalari bo’yicha qonunchilikka rioya etishi zarur: o’zining yoki boshqa shaxslarning 

manfaatidan kelib chiqib, daromadlarni oshirmasliklari lozim.   

Professional xizmat ko’rsatish davrida auditor mijozning qiziqishlari bo’yicha ish olib 

boradi. Shunday holatda auditor mijozning soliqlarni to’lash va soliq inspektsiyasini 

aldash bo’yicha hatti-harakatlariga qonunchilik nuqtai-nazaridan javob berishi lozim.  

8. Professional xizmat uchun haq to’lash. Professional xizmat uchun haq miqdori 

ko’rsatilgan xizmatning murakkabligi, auditorning malakasi, tajribasi, professional nufuzi 

va malakaviy darajasiga bog’liqdir. Xizmat haqi erishilgan aniq bir natija, yutuqqa 

bog’liq bo’lmasligi lozim. Auditor mamlakatda o’rnatilgan hisob-kitoblar me’yoridan 

ortiq ravishda ko’rsatilgan xizmat uchun naqd pul ko’rinishida haq olishi mumkin emas. 

Auditor xizmat ko’rsatish uchun oladigan haqning tartibi va shartlari to’g’risida yozma 

ravishda oldindan mijozni xabardor qilib qo’yishi lozim. 

9. Auditorlar o’rtasidagi munosabatlar. Auditorlar bir-birlariga nisbatan samimiy 

bo’lishi lozim. Hamkablari ustidan kasbiy mahorat bo’yicha tanqid qilishi mumkin emas. 

Agar auditorlarning mijozi o’zaro almashsa, 1-auditor 2-auditorga yozma ravishda uning 

axborotini berishi lozim. Agar bir auditor 2-auditorga mijoz haqida axborot bermasa, u 

holda 2-auditor ijobiy javob olishga haqqi bor. Auditorlar boshqa auditorni yordamga 

chaqirsa, ular o’rtasidagi munosabat ish yuzasidan bo’lishi lozim. 

10. Nashr qilinadigan axborot va reklama. Auditorlar haqidagi ma’lumotni nashr 

qilish va auditorlik xizmatlarini reklama qilish ommaviy axborot vositalari, 

auditorlarning maxsus nashrlari va boshqalarda amalga oshirilishi mumkin. Auditorlik 

xizmatini reklama qilish to’g’ri, aniq va ishonchli bo’lishi lozim. Axloq kodeksiga zid 

bo’lgan reklama va nashrlarga ruxsat berilmaydi 

11. Xalqaro faoliyat. Axloqiy talablarni qo’llashda xalqaro amaliyotda bir qator 

vaziyatlar yuzaga kelishi mumkin. Auditor faqat bir davlatning kasbiy tashkiloti vakili 

hisoblanishi yoki o’zi xizmat ko’rsatayotgan davlatda kasbiy tashkilot vakili hisoblanishi 

holati har bir alohida vaziyatda ishni yuritish usuliga ta’sir etmasligi lozim. Bir davlatda 

attestatsiyalangan auditor boshqa davlatda yashashi yoki xizmat ko’rsatishi maqsadida u 

yerda vaqtincha bo’lishi mumkin. Har qanday holda ham auditor audit standartlari va 

axloqiy talablarga muvofiq ravishda kasbiy xizmatlar ko’rsatishi lozim. 

